
Abstract. Introduction. In the article historiographical analysis of a number of works related to the 
archival business of the period of independent Kazakhstan is carried out, the issues of formation of 
archival business during the years of independence, the system of organization, the problem 
of modernization of information, the system of fonding, expertise in the archive, the problems of 
digitalization, audiovisual documents, their features and problems are studied on a scientific basis. 
Purpose and objectives of the research – the main purpose of the article is to conduct a 
historiographical analysis of the works, to determine the degree of study of the archives 
at independence and to identify still necessary questions. Results. After the Republic of Kazakhstan 
gained its independence, it achieved great success in the field of archival science. The Republic began 
to form its own scientific base for the study of archival problems, separate historical periods during 
which the archival industry was formed. Conclusions. As a historiographical source, the article uses 
published monographs, scientific articles, textbooks on the history of archival development in 
Kazakhstan 

Аңдатпа. Кіріспе. Мақалада тәуелсіз Қазақстан кезеңіндегі архив ісіне қатысты жазылған 
бірқатар еңбектерге тарихнамалық талдау жасала отырып, тәуелсіздік жылдары архив ісінің 
қалыптасуы, ұйымдастыру жүйесі, ақпараттарды модернизациялау мәселесі, қорландыру 
жүйесі, архивтегі экспертиза ісі, сандық жүйеге көшіру мәселелері, аудиовизуалды құжаттар, 
олардың ерекшеліктері мен мәселелері ғылыми негізде зерттелген. Зерттеудің мақсаты мен 
міндеттері – еңбектерге тарихнамалық талдау жасау, тәуелсіздік кезіндегі архив ісінің 
зерттелу дәрежесін айқындау және әлі де болса қажет мәселелерін анықтау мақаланың негізгі 
мақсаты болып табылады. Нәтижелер. Қазақстан Республикасы өз тәуелсіздігін алғаннан 
кейін архив ісі саласында үлкен жетістіктерге жетіп келеді. Республикада архивтану 
мәселелерін, архив саласы қалыптасқан жекелеген тарихи кезеңдерді зерттеудің өзіндік 
ғылыми базасы қалыптаса бастады. Қорытынды. Мақалада Қазақстандағы архив ісінің даму 
тарихы жайлы жарияланған монографиялар, ғылыми мақалалар, оқу құралдары тарихнамалық 
дерек ретінде пайдаланылды. 
Түйін сөздер: Зерттеулер, еңбектер, зерттеуші, aрхив ісі, архивтанушы, тарихнама 

Аннотация. Введение. В статье проведен историографический анализ ряда работ, 
относящихся к архивному делу периода независимого Казахстана, на научной основе 
исследованы вопросы становления архивного дела за годы независимости, система 
организации, проблема модернизации информации, система фондирования, экспертиза в 
архиве, проблемы цифровизации, аудиовизуальные документы, их особенности и проблемы. 
Цель и задачи исследования – основной целью статьи является проведение 
историографического анализа трудов, определение степени изученности архивного дела при 
независимости и выявление все еще необходимых вопросов. Результаты. После обретения 
Республикой Казахстан независимости, она добилась больших успехов в сфере архивного 
дела. В Республике началось формироваться собственная научная база изучения 
архивоведческих проблем, отдельных исторических периодов, на протяжении которых 
происходило формирование архивной отрасли. Выводы. В качестве историографического 
источника в статье использованы опубликованные монографии, научные статьи, учебные 
пособия по истории развития архивного дела в Казахстане. 
Ключевые слова: Исследования, труды, исследователь, архивное дело, архивист, 
историография 
Для цитирования: Тулебаев Т.А., Курманалина Н.Н., Илгидаева С.М. Исследование 
архивного дела в Республике Казахстана // Электронный научный журнал «еdu.e-history.kz». 
2024. Т. 11. № 2. С. 462–477. (На Каз.). DOI: 10.51943/2710-3994_2024_11_2_462-477 

Кіріспе 
Қазақстандағы архив ісінің құрылу тарихы, қалыптасуы және өркендеуі ұзақ уақытты 

қамтитын үрдіс. Еліміздің патшалық Ресейдің отарында, кейін кеңестік империяның 
құрсауында болуы, шынайы тарихымызды және архив ісін де зерттеуге деген мүмкіндікті 
шектегендігін білеміз. Еліміз тәуелсіздік алғаннан кейін тарихқа деген көзқарастың өзгеруіне 
байланысты жаңаша көзқарастағы еңбектер дүниеге келе бастады. 1998 жылы 22 желтоқсанда 
Қазақстан Республикасының «Ұлттық мұрағат қоры мен мұрағаттар туралы» Заңының 
қабылдануы осы сала жұмысын өзіне тән міндеттер негізінде орындауының құқықтық негізін 
қалады (Ұлттық мұрағат қоры және, 2008). Осыған орай Қазақстандағы архив ісі мәселесі 
жаңаша сипат ала бастады. Архив ісін модернизациялау, архивтерді сандық жүйеге көшіру 
басталды. 

Мұның барлығы, конференциялардағы баяндамалар, ғылыми және ғылыми көпшіліктік 
мақалалардан бастап диссертациялар мен монографияларға дейінгі дәрежедегі жаңаша 
көзқарастағы еңбектердің шығуына ықпал етті. Архив ісінің қалыптасуы, ұйымдастыру 
жүйесі, ақпараттарды модернизациялау мәселесі, қорландыру жүйесі, архивтегі экспертиза ісі, 
сандық жүйеге көшіру мәселелері, аудиовизуалды құжаттар, олардың ерекшеліктері мен 
мәселелері ғылыми негізде зерттеле бастады. Аталған еңбектердің барлығы архив ісі туралы 
еңбектердің көпқырлы екендігін көрсетеді. 

Қазіргі уақытта тарихи ескерткіштер мен құжаттардың сақталуы, оны қалың көпшілікке 
таныту және халық игілігіне айналдыру маңызды да жауапты істердің бірі. Осы жағдайларға 

байланысты тарихи құжаттар мен деректер сақталатын архив мекемелерінің тарихын, архив 
ісінің ұйымдастырылуы мен қалыптасуын, дамуын тарихнамалық тұрғыда зерделеу қоғамдық 
сұраныстан туындайтын, теориялық, практикалық тұрғыдан өзекті тақырып екендігі анық. 

Тәуелсіздік кезеңінде архив ісінің зерттелу дәрежесі тарихнамалық тұрғыда толық, 
кешенді түрде зерттелген жоқ. Бұл мәселеге арналған тек бір ғана шағын мақала жарияланған. 
Мұның өзі біздің мақаламыздың өзектілігі мен қажеттілігін айқындай түседі. 

Материалдары мен зерттеу әдістері 
Мақалада тарихнамалық дерек ретінде конференциялардағы Қазақстан Республикасы 

архивтері мен архившілері туралы жарық көрген баяндамалар мен мақалалардан бастап 
монографияларға дейінгі еңбектер талданады. 

Тарихнамалық деректер тобында монографияық еңбектердің орны ерекше. 
Салыстырмалы түрде еліміздің архивтері туралы монографиялық зерттеу еңбектері аз. 
Солардың ішінде көлемді де маңызды еңбектер ретінде архивтанушы-ғалым 
Г.А. Сексенбаеваның бірнеше жұмысына тоқталамыз. Олар: «Кинофотофонодокументы как 
исторический источник» (Сексенбева, 2011), «Центральный государственный архив 
кинофотодокументов и звукозаписей: история и современность» (Сексенбаева, 2014), 
Архивное дело в зарубежных стран (ХХ – начало ХХІ вв.)» (Сексенбаева, 2019), 
«Аудиовизуальные документы: источниковедческий и архивоведческий аспекты» 
(Сексенбаева, 2020). 

Қазақстандағы архив ісі тарихына арналған тарихшы А. Ахметтің зерттеулері негізіндегі 
көлемді монографиясы да маңызды тарихнамалық дерек дерек ретінде талданады 
(Ахмет, 2018). Еліміздің архив ісі туралы жарық көрген көлемді еңбектер қатарына негізінен 
ЖОО профессор-оқытушылары жазған оқулықтар мен оқу құралдары да өзіндік орын алады. 

Ал библиографиялық көрсеткіштер мен құжаттар жинақтары деректердің атрибуциясын 
айқындауда және кіріспелері, түсіндірме мақалалары, ескертпелері, коментарилері, есімдер 
мен географиялық атаулар көрсеткіштері т.б. тарихнамалық талдауды тереңдете және кеңейте 
түсуге көмектеседі. Мәселен, бірнеше адам аударып, түсіндірмелерін жазған және Бақыт 
Еженханұлы құрастырып, кіріспесін жазған «Қазақтардың Шыңжаң және Монгол жерлеріне 
қоныс аудару тарихына байланысты қытай мұрағат құжаттары» атты еңбекті ерекшелей 
айтуымыз керек (Қазақтардың Шыңжаң және Монғол, 2008). 

Қазақстандағы архивтану ғылымы тарихнамалық тұрғыдан бүгінгі таңға дейін кешенді 
түрде зерттелмегендігін ескере отырып, арихиретроспективтік, салыстырмалы-сараптамалық, 
айқындау, қорытындылау сияқты әдістер басшылыққа алынды. Әсіресе Кеңес үкіметі орнап, 
1918 жылдан бастап архив ісін ұйымдастыру мен қорларын құру Ережесінен кейін жасалған 
жұмыстар тарихына қатысты мәселелер, тарихнамалық сұрыптаудан өткізіліп жаңа сыни 
көзқараспен бағамдалды. 

Талқылау 
А. Ахметтің 2018 жылы жарық көрген «Қазақстандағы архив ісі», Г.А. Сексенбаеваның 

2020 жарық көрген «Аудиовизуальные документы: истосниковедческий и архивоведческий 
аспекты» монографияларының кіріспесінде, А.Х. Мустафинаның 2023 жылғы 
«Историография развития архивного дела Казахстана (1991–2021)» мақаласында 
Қазақстандағы архив ісі мәселесіне байланысты тарихнамалық шолулар жасалып өтілген. 
Д. Абдукадырова мен Б. Джапаровтың редакциялығымен жарық көрген ұжымдық 
монографияда Қазақстандағы архив ісін ұйымдастыру мәселелеріне, отандық архив ісінің 
дамуына, архив құжаттарының сақталуын қамтамасыз етуге, методологиялық және 
методикалық аспектілеріне тоқталып өткен. Монографияларда әрбір зерттеуші өз тақырыбы 
аясында ғана тарихнамалық талдау жасайды. Сондықтан еліміздегі архив ісі тарихының 
тарихнамасы арнайы зерттеуді қажет етеді. 

Нәтижелері 
КСРО кезеңінде архив ісінің қалыптасуы мен дамуы барысында РКФСР Халық 

Комиссарлар Кеңесінің (ХКК) төрағасы архив ісіне байланысты 1918–1919 жылдары бес 
декретке қол қойды. Бұл декреттер бойынша архивтегі барлық құжаттар бірыңғай мемлекет 
қорына жатқызылды және бүкілхалықтың меншігі ретінде жарияланды, құжаттарды сақтау 
және орталықтандыру мәселесі алға қойылды, барлық мемлекеттік мекемелердегі құжаттарды 
жоюға қатаң түрде тиым салынды. 

Еліміз тәуелсіздік алып, дербес сыртқы саясат жүргізуі мен нарықтық экономикаға 
көшуі, мемлекеттік осы бағыттардағы қызметінің нәтижесі тарих ғылымына да жаңадан тың 
серпіліс туғызуда. 

Тәуелсіз Қазақстанның архив ісін дамытудың бастауында тұрған тұңғыш 
маман архивист ретінде М.Ж. Хасанаевтың еңбектеріне тоқталмай өтуге болмайды. 
М.Ж. Хасанавтың Қазақстанның архив ісінің 200 жылдығына арналған мақаласында архив ісі 
мыңдаған жылдар бойы адамзат тарихындағы қоғам дамуының ажырамас бөлігі болғандығын 
айтып өтеді. Мемлекеттің пайда болуынан бастап жазбаша құжаттарды сақтайтын архивтердің 
болуы жәйден жәй емес екендігін көрсетеді. «Өз кезегінде мемлекеттік биліктің қызметі 
құжаттамасыз мүмкін емес. Архив ісінің дамуы, әлеуметтік өмірдің барлық элементтері 
сияқты, қарапайымнан күрделіге, төменнен жоғарыға қарай жүрді. Қазақстан архивтерінің екі 
ғасырлық тарихы осы процестің айқын көрінісі болып табылады», - деп архивтің мемлекеттің 
даму процесіндегі рөліне тоқталады (Хасанаев, 1995: 13). Автор Қазақстандағы архив 
құрылысын революцияға дейінгі, кеңестік және тәуелсіздік кезеңдері деп бөле отыра үш 
кезеңнің әлеуметтік дамуының күрделі процестеріне тоқталады. 

М.Ж. Хасанаев дереккөздерді пайдалана отырып жазған кеңес билігінің алғашқы 
жылдарындағы Қазақстанның архив ісі жайлы жазған еңбегінде, Қазақстанда архив ісін 
ұйымдастыру процесінің шешуші фактісі, оның пікірінше, РКФСР ХКК-нің 1918 жылғы 
1 маусымдағы Жарлығын қабылдау болды. Автор қабылданған Жарлықтың жекелеген 
ережелерінің «кейбір нақтылануы» мен «түсініксіздігіне» назар аударды. Кейбір қысқартулар 
мен жекелеген ережелердің екіұштылығына қарамастан, жарлық архив ісін орталықтандыруға 
және құжаттарды орталықтандыруға бағытталған жаңа социалистік мемлекеттің алғашқы 
заңнамалық актісі болды. Онда мемлекеттік мекемелердің барлық мұрағаттары ведомстволық 
мекемелер және оларда сақталған істер мен құжаттар бірыңғай мемлекеттік архив қорын 
құрайтыны (БМАҚ) көрсетілген- деп Кеңес өкіметінің алғашқы жылдарындағы архив 
саласындағы Үкіметтің мемлекеттік саясатына жан-жақты сипаттама берді (ҚР ОМА. 2222-қ. 
1-т. 212-іс. 20-п.).

ҚР ОМА-де сақталған М.Ж. Хасанаевтың 1918–1979 жылдардағы Қазақ КСР-дегі архив 
ісі жинағында, архивтерді құнды тарихи дереккөздермен жинақтауда «Қазақ орталық архивіне 
тарихи-революциялық қызығушылығы бар баспа және иллюстрациялық материалдарды, 
фототүсірілімдер мен кинофильмдердің негативтерін, сондай-ақ бұрынғы хандардың, 
сұлтандардың, белсенді қайраткерлер мен бұрынғы Алашорда үкіметінің жақтастарының 
архивтерін және басқа да архив материалдарын тапсыру туралы» 1928 жылғы
ОАК қаулысының ерекше маңызға ие болғандығына тоқталады. Сонымен қатар бұл жинақта 
Қазақстан архивтерінің ҰОС жылдарындағы рөліне тоқтала келе - «Архивы Казахстана 
сыграли важную роль о пропаганде советского патриотизма, мобилизации сил отпора 
врагу», - деп баға беріп өтеді (ҚР ОМА. 2222-қ. 1-т. 212-іс. 96-п.) ҚазКСР Халық 
Комиссарлары Кеңесінің 1943 жылғы 27 қаңтардағы қаулысымен Алматыда ерекше маңызға 
ие кинофонофотоқұжаттар орталық мемлекеттік архиві ұйымдастырылғандығын да атап 
көрсетеді. 

Архивтердің ішінде өзінің құжаттық қорларының түрі мен сапасы, шынайылық деңгейі 
бойынша ерекшеленетін саласы кинофотоқұжаттар мен дыбысжазбалардың архиві болып 
табылады. Кинофотоқұжаттар мен дыбысжазбалардың жасалуы, архивтерде жинақталуы мен 
қор құруы, сақталуы, тұтынушыларға жеткізілуі мен оларды тұтынушылардың пайдалануы 
бойынша да дәстүрлі, яғни қағаздық және жазбаша қорлардан тұратын архивтерден 

ерекшеленеді. Мұнымен қатар, кинофотоқұжаттар мен дыбысжазбалардың мемлекеттік 
архивтерінің қалыптасуы мен дамуының өзіндік жолы, тарихы бар. Сол себепті де болар 
архивті зерттеушілер кинофотоқұжаттар мен дыбысжазбалардың мемлекеттік архивтері 
тарихына соқпай өте алмайды. Біздің елімізде аудиовизуалды құжаттар сақталатын 
архивтердің ішінде Қазақстан Республикасының кинофотоқұжаттар мен дыбысжазбалардың 
Орталық мемлекеттік архиві тарихы өте қызықты және бұл саладағы басты, жетекші және 
айқындаушы болып табылады. Бұл архивте 400 000 фотоқор, 100 000-нан астам 
киножылнамалық туындылар және 50 000 дыбысжазба қоры сақталған. Олардың барлығы 
Қазақстан тарихы бойынша таптырмас дерек көздері, тарихи ғана емес, мәдени, саяси, 
құқықтық, әлеуметтік және білімдік маңызы бар құжаттар. 

Сол себепті де бұл архив тарихы біршама зерттеушілердің еңбектеріне арқау болған. 
Енді біз Қазақстан Республикасының кинофотоқұжаттар мен дыбысжазбалардың Орталық 
мемлекеттік архиві тарихын арнайы зерттеген Г.А. Сексенбаеваның көзқарастары мен 
тұжырымдарына тарихнамалық шолу жасап өтейік. Ұзақ жылдардан бері Қазақстан 
Республикасының кинофотоқұжаттар мен дыбысжазбалардың Орталық мемлекеттік архивін 
басқарып келе жатқан А.Ф. Сеитова өзінің еңбектерінде бұл архивтің жұмыс жүйесі, 
Мәскеудегі архивтардан Қазақстан тарихына байланысты аудиовизуалды құжаттарды 
айқындау, бүгінгі таңдағы Қазақстан Республикасының кинофотоқұжаттар мен 
дыбысжазбалардың Орталық мемлекеттік архивінің жағдайы туралы мәселелерді сөз етеді 
(Сеитова, 1997, Сеитова, 2003, Сеитова, 2009 ). Демек автор Қазақстан Республикасының 
кинофотоқұжаттар мен дыбысжазбалардың Орталық мемлекеттік архиві тарихын арнайы 
зерттемейді. Тек оның өзіне қатысты кейбір мәселелерді ғана сөз етеді. Басқа зерттеушілерден 
Г.А. Сексенбаеваның басты айырмашылығы оның еңбектерінде бұл мәселе кешенді түрде 
қарастырылған. 

Белгілі архивтанушы Г.А. Сексенбаеваның 2011 жылы жарық көрген 
«Кинофотодокументы как исторический источник» атты оқу құралында Қазақстан 
Республикасының кинофотоқұжаттар мен дыбысжазбалардың Орталық мемлекеттік архиві 
тарихы арнайы бөлім ретінде сипатталған (Сексенбаева, 2011). Автор Қазақстан 
Республикасының кинофотоқұжаттар мен дыбысжазбалардың Орталық мемлекеттік архиві 
тарихын оның қалыптасуынан бастап 2010 жылға дейінгі аралықта баяндайды. 

«1940–1980 жылдарда Қаз ССР кинофотоқұжаттар мен дыбысжазбалардың Орталық 
мемлекеттік архивінің қалыптасуы мен дамуы» атты тарауында еліміздегі мемлекеттік архив 
қызметінің қалыптасуы мен 70 жылдай уақыттағы дамуы сөз етіле келе Қазақстандағы 
кинофотоқұжаттар мен дыбысжазбалардың Орталық мемлекеттік архивінің тарихына баса 
назар аударады. Зерттеуші Қазақстанда кинофотоқұжаттар мен дыбысжазбалардың Орталық 
мемлекеттік архиві шартты түрде 1943 жылы құрылды деп көрсетеді. Бұл мұрағаттың құрылу 
кезі мен себептері жөнінде автор былай дейді: «Қазақ КСР-нің ҰКК-нің 1943 жылғы 
27 қаңтардағы Қаулысымен Алматы қаласында 8 адамнан тұратын штаттық бірлігі бар 
Орталық Мемлекеттік кинофонофотоқұжаттар архиві құрылды. Архивтің құрылу себебі 
1941 жылы 29 наурызда қабылданған «КСРО мемлекеттік архив қоры және КСРО мемлекеттік 
архивтер желісі туралы Ереже» болды (Сексенбаева, 2011: 105). 

Бұл архивтің басты міндеті еліміздің тарихына қатысты кинофотофоноқұжаттарды 
жинау, сақтау ғана емес, оларды пайдаланатын ғылыми-зерттеу де болып есептелді. Ол Қазақ 
КСР ІІХК (НКВД)-ның мемлекеттік архивтер бөліміне бағынышты болды және осы мекеменің 
ұсынысы негізінде КСРО ІІХК тағайындайтын адам басқарып отырды. Соған қарамастан бұл 
архив ұзақ уақыт бойы үкімет тарапынан ешқандай көмек ала алмады, тіпті өзінің жеке 
ғимараты да болмады. Нормативті-әдістемелік құжаттар жетіспеді. Оның үстіне 
қорқұрушылар мен қоржасақтаушылар ретроспективті құжаттарын өздері иемденуге 
тырысып, Қазақстан Республикасының кинофотоқұжаттар мен дыбысжазбалардың 
Орталық мемлекеттік архивіне құжаттарын өткізуге кедергілер жасап та отырды. Осының 
барлығын сипаттай келе, автор былай дейді: «қиындықтарға қарамастан архив жинақталған 
материалдармен белсенді түрде жұмысын бастап кетті. Мәселен, 1943 жылы Қазақ КСР 

Орталық Мемлекеттік мұражайына «Қазақстанстан – майданға», «Ұлы Отан соғысы 
майдандарындағы Қазақстандықтар» тақырыптары бойынша экспозиция жасау үшін 
облигациялар, және басқа да құндылықтарды Қызыл Туды озық шаруашылықтарға 
табыстауды және т.б. қамтитын 40 фотосурет берілді (Сексенбаева, 2011: 107). 

Дегенмен архивтің материалдық негізі, жағдайы нашар болып қала берді. 1950 жылға 
қарай ол Қазаз КСР ІІМ Архив басқармасының ғимаратындағы жертөледегі екі бөлмеде әрекет 
еті. Ол екі бөлменің біреуі – көлемі 7 шаршы метр фотолаборатория, ал 21 шаршы метрлік 
екіншісінде 6 қызметкердің жұмыс орны, фотоқұжаттар қоймасы орналасты. Су жүйесі, 
канализация деген болмады. Бөлмелер пеш арқылы жылытылды. Осындай жағдайдағы архив 
жұмысын сипаттай келе автор: «Материалдардың нашар және толық сақталмауына 
байланысты құжаттардың құндылығына ешқандай сараптама жасамай, барлық дерлік көздер 
тұрақты сақтау үшін таңдалды. Кейіннен бұл қосымша жұмыс түрлеріне және құндылығы 
төмен және дублеттік құжаттарды анықтау бойынша уақыт шығындарына алып келді», - деп 
тұжырымдайды (Сексенбаева, 2011: 108). 

1940–1950 жылдарда архившілер арасында кинофотофоноқұжаттарды мемлекеттік және 
ведомстволық сақтауды ұйымдастыру мәселелері туралы өткір пікірталастар жүрді. Автор осы 
пікірталастарға қысқаша тоқтала отыра ондағы аудиовизуалды құжаттарды қабылдайтын 
мемлекеттік архивтердің қызмет етуінің жолдары жөнінде екі түрлі көзқарастың 
ерекшеленгенін, оның бірі қорларды бөлшектеуге болмайтындығын негізге алған бағыт болса, 
екіншісі, бұның күрделілігін, көп шығынды қажет ететіндігін алға тартып қарсы болған топ 
болғандығын баяндайды. 1957 жылы 12 қазандағы Қазақ КСР Министрлер кеңесінің үкімі 
бойынша еліміздегі барлық архивтер біріктіріліп Орталық мемлекеттік архив құрылады. 
Соның барысында кинофотофоноқұжаттар архиві Қазақ КСР ОМА құрамына енеді. Зерттеуші 
өзінің жеке статусынан айырылғанына қарамастан 1960–1970 жылдары аудиовизуалды 
құжаттарға тарихи дерек ретінде қызығушылықтың біршама артқанын атап өтеді. Әсіресе 
1959 жылдан бастап магнитті тасымалдаушылардағы фоноқұжаттардың архивтерге түсе 
бастағанын, олардың негізгі үш тобын ерекшелейді. Олар саяси қайраткерлердің, өндіріс 
орындары жетекшілері мәжілістерінің, әртүрлі салтанатты митингілердің және т.б. сөздерінің 
жазбалары; ауыл шаруашылығының дамуын баяндайтын және мәдени дамуға байланысты 
фоноқұжаттар болып бөлінген. 

Еңбекте 1960–1970 жылдарда республикалық үкіметте бірнеше рет архив туралы 
мәселенің қаралғанына, кейбір құжаттардың қабылданғанына қарамастан әлі де көптеген 
кемшіліктердің орын алып отырғандығы сипатталады. 1974 жылы еліміздегі Бас архив 
басқармасының ұсынысымен Қазақ КСР кинофотоқұжаттар мен дыбысжазбалар ОМА құру 
туралы үкімет қаулысы бойынша Қазақ КСР кинофотоқұжаттар мен дыбысжазбалар
ОМА қайта құрылды. Ол бүгінгі таңдағы ҚР ОМА ғимаратынан бұрынғы Партия тарихы 
институты мен Алматы облыстық партия архивінің орнына орналасты. Кітапта сол кездегі 
Қазақ КСР кинофотоқұжаттар мен дыбысжазбалар ОМА-ның жалпы жағдайы, ұйымдық 
құрылымы мен қызметкерлерінің саны туралы мәліметтер де берілген. Бұл архивтің жеке отау 
тігуі және сол 1970–1980 жылдардағы аудиовизуалды құжаттарға деген көзқарастың өзгеріп, 
тұтынушыларының санының өскені дұрыс, нақты деректер негізінде және кесте түрінде 
баяндалған. «Көптеген жылдар бойы шешілмеген ұйымдастырушылық, құқықтық, қаржылық 
сипаттағы проблемалар кешені дағдарыстық жағдайға алып келді және Қазақ КСР Бас архив 
басқармасымен ашық қақтығысқа ұласты», - деп көрсете келе автор, кеңестік кезеңдегі архив 
ісінің біршама бай тәжірибе де жинақтағандығын, оны кешенді түрде зерттеу қажеттігін де 
көрсетеді (Сексенбаева, 2011: 122). 

Архив ісінің қaлыптасуын тәуелсіздік кезеңде зерттеген А.Ахмет өзінің мaқaласындa 
КСРО кезеңіндегі біртұтас архив жүйесінің қалыптасу және даму, өркендеу кезеңдерінің 
өзіндік ерекшеліктерінің болғандығын айта келе, тәуелсіздік жылдарындағы архив ісінің 
дамуына салыстырмалы талдау жасап өтеді (Ахмет, 2009). Мақалада автор Кеңестік жүйеде 
қалыптасқан архив істерінің тарихын 5 кезеңге бөліп көрсеткен. Бірінші кезеңнің ерекшелігі 
КСРО мемлекеттік архив қоры мен СОКП архив қоры қалыптасып, кеңестік архив 

құрылысының негізгі кезеңінің бастауы болды, - деп көрсетеді (Ахмет, 2009: 102). Екінші 
кезеңнің басты ерекшелігі – елде архив мекемелерінің жүйесі қалыптасып болды. Ал, үшінші 
кезең, ең қиын да, күрделі кезең – 1941 жылы 24 маусымда КСРО ХКК-і мен БКП (Б) Орталық 
комитетінің шешімімен эвакуациялық кеңес құрылды. Ал, 27 маусымда Үкімет «Адамдар мен 
құнды мүліктерді тасымалдау тәртібі» туралы қаулы қабылдады. Төртінші кезеңнің негізгі екі 
бағыты: бірінші бағыт – 30–40 жылдары негізі қаланған нормативтік актілер іс жүзінде жүзеге 
асырыла бастады; екінші бағыты – соғыс зардаптарын жою және архивтердің атқаратын 
қызметтерін ғылыми-әдістемелік негізде қайта құру бағыты. Бесінші кезең, СОКП-ның 
ХХ съезінің тарихи шешімдері елдің саяси жүйесіне, соның ішінде тарих ғылымы мен архив 
істеріне елеулі ықпал етті. «Бірақ өкінішке орай мемлекеттік архивттерде тарихи құжаттардың 
сақтандыру көшірмесі жүргізілмеді. Оның себебі, өндірістік – материалдық базаның 
жасақталмауынан орын алды», - қорытынды жасады (Ахмет, 2009: 104). 

А. Мустафинаның «Қазақстандағы архив ісі: жағдайы мен болашағы» атты мақаласында 
тәуелсіздік алғалы Қазақстанда республикалық және аймақтық архив мекемелелерінің біраз 
өзгеріске ұшырағандығын айта келе: «Олардың қызметінің негізгі міндетті өткен төрт 
ғасырдағы халықтың құжаттық мұрасын сақтау және арттыруға бағытталған. Архившілер 
үшін бірегей архив құжаттарына құрметпен қарауға және мәдени, тарихи құбылыс ретінде 
сақтаудың алғашқы қадамын жасау өте маңызды», - деп көрсетті (Мустафина, 2017: 7). 
Автор қорларды толықтыру, маман-кадрларды даярлау мәселелерімен қатар даму 
басымдығына да ерекше мән берді. «2016 жылы 800 мыңнан астам сақтау бірлігі 
цифрландырылды, бұл шамамен 23 млн парақ. Бұл бағыттағы көшбасшы кинофотоқұжаттар 
мен дыбыстық жазбалардың орталық мемлекеттік архиві болып қала береді», - деп мақалада 
республикадағы архивтердің құжаттық материалдарды сандық форматқа көшіру барысындағы 
жетістіктерін де атап өтті (Мустафина, 2017: 7). 

В.М. Чупров өзінің мақаласында Қазақстандағы архив ісінің дамуына тоқталады 
(Чупров, 2018). Қазақстан өз тәуелсіздігін алғаннан бастап архив ісінде жаңа кезең басталды. 
Бұл кезең, ең алдымен, архив ісі, құжаттама және құжаттаманы басқару, тарих пен мәдениеттің 
құжаттық ескерткіштерін сапалы жаңа принциптерде қорғау саласындағы мемлекеттік 
саясатты дереу қалыптастыруды және жүзеге асыруды талап етті. Автор бұл мақалада, 
қабылданған құқықтық құжаттарға сүйене отырып, 1991 жылдан бастап 2016 жылға дейінгі 
өзгерістерді талқылайды. Қазіргі уақытта Қазақстан Республикасының мұрағат мекемелерінің 
желісін Астана қаласындағы Қазақстан Республикасының Ұлттық архиві, Алматы 
қаласындағы Қазақстан Республикасы Президентінің Архиві, орталық мемлекеттік 
архивтер – Қазақстан Республикасының Орталық мемлекеттік архиві, Қазақстан 
Республикасы Орталық мемлекеттік кино, фотоқұжаттар және дыбыстық жазба, Қазақстан 
Республикасының Орталық мемлекеттік ғылыми-техникалық құжаттама архиві құрайды. 
Мұның бәрі тәуелсіздік жылдарында архив ісі саласында айтарлықтай дәрежеде жұмыс 
атқарылып жатқандығын көрсетті. автор Қазақстандағы архив ісінің дамуына тоқтала келе,. 
Қазақстан өз тәуелсіздігін алғаннан бастап архив ісінде жаңа кезең басталғандығын көрсетеді 
(Чупров, 2018: 41–42). 

Ф.Н. Мийманбаеваның «Тәуелсіздік жылдарындағы Қазақстанның архив ісінің дамуы» 
атты мақаласында 1998 жылы желтоқсан айында қабылданған ҚР «Ұлттық архив қоры және 
архивтер» туралы Заңы, тәуелсіз Қазақстанның архив ісінің дамуы, Қазақстан архивтерінің 
халықаралық байланысы мәселесі қарастырылады. Сондай-ақ архив ісі саласы бойынша 
мемлекеттік саясатқа да үлкен мән береді: «Архив заңнамасын дамытуға және жетілдіруге 
бағытталған және архив ісін басқару және жүргізу органдарының Ұлттық архив қорын 
қалыптастыру, оны толықтыру, сақтау және пайдалану процестеріне неғұрлым тиімді ықпал 
етуі үшін жағдай жасайтын заңға тәуелді актілер, басқа да нормативтік құқықтық актілер мен 
әдістемелік құжаттар топтамасын әзірлеуге бірінші кезектегі назар аударылды» 
(Мийманбаева, 2019). Автор қабылданған құжаттарға талдау жасай келе «...саланың 
материалдық-техникалық базасының физикалық та моральдық та тұрғыда ескіргенін, қазіргі 
заманауи стандарттар мен қажеттілікке жауап бере алмайтындығы барлық құжаттарда 

көрсетілгенін» атап өтеді (Мийманбаева, 2019: 164). 
Ф.Н. Мийманбаева «Қазақстандағы архив ісін модернизациялау» атты мақаласында 

тәуелсіз Қазақстанда архив ісінде болған түбегейлі өзгерістер, нормативтік-құқықтық базаны 
әзірлеу, архив ісін дамыту тұжырымдамасын және мемлекеттік архивтердің материалдық-
техникалық базасын жаңғырту бағдарламасын қабылдау қарастырылады (Мийманбаева, 2020: 
73–74). Қазақстанда архив ісін жаңғыртудың төрт кезеңін атап көрсетті: 1. 2001–2005 жж.; 
2. 2007–2009 жж.; 3. 2010–2017 жж.; 4. 2018–2025 жж. (Мийманбаева, 2019: 164–165).
Осы кезеңдерде архивтерді ақпараттандыру және құжаттарды цифрландыру жөніндегі түрлі
бағдарламалар мен жобаларды дайындау және іске асыру жөніндегі Үкімет пен архивтердің
қызметтері ашылды.

Т.Д. Маканбаев пен Г.А. Сексенбаеваның ғылыми мақалалары бойынша большевиктік 
билік архивтерді өзінің бақылауына алу жұмыстарын ең алдымен ірі архив қоймаларын 
құрудан бастамды. Бұл Орталықтандыру идеясының мағынасы (БМАҚ – Бірыңғай 
мемлекеттік архив қоры) жалпы мемлекеттік көлемде орталықтандырылған архив жүйесін 
қалыптастырудан тұрады (Маканбаев, Сексенбаева, 2021). 

Қазақстанда архивтерді ерекше басқару қалыптасқанға дейін, декретті жүзеге асыруды 
құзыреттіліктері кең Орталықтардың комиссарлары іске асырған. «Осы жұмыстарға негізінен 
ең алдымен архив қызметінің басқару мәселелерін шешкен коммунисттер қатыстырылды», - 
деп көрсетеді (Маканбаев, Сексенбаева, 2021: 221–222). Мақалада авторлар бірқатар 
еңбектерге талдау жасай келе кеңестік кезеңдегі архив ісінің құрылуы мен дамуына тоқталып 
өтеді. 

А.Х. Мустафина мақаласында – Қазақстандағы архив дамуының тарихы бойынша жарық 
көрген ғылыми еңбектерге тарихнамалық талдау жасаған (Мустафина, 2023). Автор қазіргі 
қоғамда мемлекеттің ақпараттық ресурстарының қалыптасуындағы архив мекемелерінің және 
архив ісінің құрылуын жаңаша түсінуге деген қажеттілік туындап отырғанына мән береді. 
Сондай-ақ өзінің тарихнамалық талдауын осы мәселеде алғашқылардың бірі болып 
қарастырған мамандардың, оның ішінде М.Ж. Хасанаевтың кеңестік биліктің құрылуының 
алғашқы жылдарындағы архив құрылысын зерттеген еңбектерінен бастау алады. Еңбекте 
архив ісінің дамуын кезеңдерге бөлу мәселесі қаралады (Мустафина, 2023: 95–96). Бұл мақала 
архив ісінің дамуының тарихнамасына арналған алғашқы маңызды еңбек. Сондықтан да бұл 
өзекті де, ауқымды зерттеу объектісі әлі де өзінің жалғасын тауып үлкен еңбек болып шығуы 
керек деп ойлаймыз. 

Г.А. Сексенбаеваның тарих ғылымдарының докторы ғылыми атағын алу үшін жазылған 
диссертациясының қолжазбасында аудиовизуалды құжаттардың тарихи деректік маңызы 
жан-жақты талданады (Сексенбаева, 2009). ҚазКСР Халық Комиссарлары Кеңесінің 1943 
жылғы 27 қаңтардағы қаулысымен Алматыда ерекше маңызға ие фотофонокиноқұжаттардың 
орталық мемлекеттік мұрағаты ұйымдастырылады (Сексенбаева, 2009: 58). Қазақстанның 
мемлекеттік архивтері 70 жыл бойы тоталитарлық жүйе құрған жобаның шеңберіне сәйкес 
қызмет ете отырып, заңдарына бағына отырып, мемлекеттік құрылымның ресми құжаттарын 
сақтауды және пайдалануды қамтамасыз етті. Архив саласы қоғам өмірінің басқа салалары 
сияқты, ол да саясиланды және архивтердің қол жетімділігі, ашықтығы сияқты мәселелер 
негізге алынып отырды. Бірақ, архив тарихының тек кері жағын ғана айтуға болмайды. Кеңес 
үкіметінің алғашқы және одан кейінгі декреттері құжаттық байлықтарды, олардың шығу 
уақытына қарамастан сақтауға бағытталды (Сексенбаева, 2009: 70) деп баға беріп өтті. 

Қазақстан тәуелсіздігін алғаннан кейін архив ісінің қалыптасуы мен дамуына қатысты 
кешенді еңбектердің қатарына А. Ахметтің «Қазақстандағы архив ісі» монографиясын 
жатқызуға болады (Ахмет, 2018). Монографияда Қазақстандағы архив ісінің 
ұйымдастырылуы, архив ісін басқару органдарының және архив мекемелері жүйесінің, ондағы 
архив қорларының жинақталу тарихы, архивтердегі құжаттарды сақтау, олардың 
ғылыми құндылығын анықтау, пайдалану, архив маман кадрларының құрамы, 
материалдық-техникалық базасы мәселелері қарастырылады. Автор Ресей Федерациясының 
Мәскеу, Орынбор, Астрахань, Уфа, Қазан, Саратов қалаларындағы, Өзбекстан Республикасы, 

Қырғызстан Республикасы архив қорларында сақталған материалдар негізінде 1918–1991 
жылдар аралығындағы Қазақстандағы архив ісінің ұйымдастырылуы мен архив қорлары 
құжаттарының ғылыми айналымға енгізілу тарихын тұжырымдады. Қазақстандағы архив 
құрылысының даму тарихын 6 кезеңге бөліп қарастырған: 1918–1929 жж., 1929–1941 жж., 
1941–1945 жж., 1945–1956 жж., 1956–1970 жж., 1970–1991 жылдар. Еңбекте, архив 
құрылысындағы тұңғыш ұлттық кадрлардың өсу динамикасын архив қорларындағы 
құжаттар негізінде саралап көрсеткен (Ахмет, 2018: 19). Қазақстандағы архивтердің 
құрылуы – республикағы аса маңызды тарихи құжаттарды сақтау мақсатында 
ұйымдастырылып, жүзеге асырылған шаралардың бірі болды. Еңбекте, Қазақстандағы архив 
ісінің қалыптасуының бірден жолға қойылуы да қиынға соққандығын көрсетеді: арнайы 
жобамен салынған архив үйлерінің болмауы, архив қорларымен жұмыс жасай білетін кәсіби 
мамандардың жоқтығы, ел арасында әртүрлі жазбалар мен шежірелерді жинастырудың өзінің 
дағдысының қалыптаспауы және архивте сақталатын құнды құжаттар мен сирек кездесетін 
қолжазбаларға деген немқұрайлы көзқарастардың көп кедергі болғандығы жайлы мәліметтер 
келтірген. 

Қазақстандағы архив ісінің қалыптасуы мәселесін көтерген Д. Абдукадырова мен 
Б. Джапаровтың редакциялығымен жарық көрген ұжымдық монографияда Қазақстандағы 
архив ісін ұйымдастыру мәселелеріне, отандық архив ісінің дамуына, архив құжаттарының 
сақталуын қамтамасыз етуге, құжаттарды бағалауға субъективті көзқарасты болдырмау үшін 
құндылықты сараптаудың бірыңғай әдістемесіне, арнайы әзірленген қағидаттар мен 
құжаттарды іріктеу критерийлеріне негізделуі керек деп методологиялық және методикалық 
аспектілеріне тоқталған (Организация архивного дела, 2019). Еңбектің хронологиялық 
шеңбері 1794 жылдан бастап, яғни Қазақстан территориясындағы архивтердің құрылуынан 
бастап, кеңестік кезеңде қалыптасуы және қазіргі кезеңдегі отандық архив ісінің дамуына 
дейінгі аралықты қамтиды. Қазақстанның мемлекеттік тәуелсіздігіне қол жеткізуімен, жаңа 
саяси жүйесінің енгізілуімен және қазіргі заманғы заңнамалық базаға негізделген ұлттық 
архив қызметін құру мәселесі тұрды. Айта кету керек, Кеңестік Қазақстанның архив ісі 
тарихында архивтік заңнама болмаған, архив саласы қабылданған үкіметтік заңға тәуелді 
актілермен «айналысты». «Ұлттық мұрағат қоры және мұрағаттар туралы» Қазақстан 
Республикасының Заңы 1998 жылғы желтоқсанда қабылданды, нәтижесінде мұрағаттар 
биліктің таптырмас атрибуты, мемлекет пен қоғам өмірінің әртүрлі аспектілеріндегі 
жан-жақты ақпарат қоймасы ғана емес, сонымен қатар мемлекеттік басқару құралы 
мәртебесінде түпкілікті бекітілді (Организация архивного дела, 2019: 19). Еңбекте, 
Қазақстанның архив саласын дамытудың негізгі әдіснамалық аспектілеріне баса назар 
аударылады. Авторлар Қазақстан мен шет елдердің архивтерінде ақпараттық 
технологияларды енгізу тәжірибесіне салыстырмалы талдау жасайды, оның негізінде архив 
мекемелерін одан әрі ақпараттандыруды дамытудың перспективалы бағыттарының 
бірі ретінде қарастыру ұсынылады. Сонымен қатар, теориялық және практикалық 
мәселелермен айналысатын құжаттану және архив ісі ғылыми-зерттеу институтының болмауы 
бұл саланың әлсіз тұсы екендігін баса айтты. 

Г.А. Сексенбаеваның «Аудиовизуалды құжаттар: деректанулық және архивтанулық 
аспектілері» атты монографиясы аудиовизуалды құжаттардың деректанулық және 
архивтанулық мәселелерін теориялық, әдістемелік және ұйымдастырушылық-практикалық 
тұрғыда кешенді түрде зерттеуге арналған (Сексенбаева, 2020). 

Монографияда «кинофотофоноқұжаттар» және «аудиовизуалды құжаттар» терминдері 
бірегей құжат кешені ретінде сипатталады. «Кинофотоқұжаттар тарихи дереккөздердің басқа 
түрлерінен оларда қамтылған ақпаратты кодтау тәсілімен ерекшеленетіні белгілі», - деп 
кинофтоқұжаттардың басқа құжаттардан айырмашылығын көрсеткен. (Сексенбаева, 2020: 9). 
Аудиовизуалды құжаттардың дәстүрлі (қағаз түріндегі) құжаттармен салыстырғанда 
артықшылығы даусыз факт болып табылады, өйткені олар бейнелі және дыбыстық ақпараттың 
барабар бекітілуін және қайталануын қамтамасыз етеді. 

Р. Сариева мен А. Мустафинаның 2019 ж. бірлесіп жазған еңбектері Қазақстанның           
1991–1998 жылдар аралығындағы архив ісінің дамуына арналады (Сариева, Мустафина, 2019). 
КСРО құлағаннан кейінгі, билік ауысып, қиын кезеңді басынан кешіріп жатқан жағдайларға 
қарамастан республиканың архив ісінің даму тарихына, кезеңдеріне жан-жақты талдау 
жасалды (Сариева, Мустафина, 2019: 29). Посткеңестік кезеңде республикадағы архив ісінің 
жай-күйі мен дамуына жүйелі талдау алғаш рет ұсынылып, саланың құқықтық және 
ұйымдастырушылық мәселелері кешенді түрде қаралды. Осы зерттеу шеңберінде жұмыс 
ерекше қызығушылық тудырады, өйткені онда қарастырылып отырған кезең қазақстандық 
архивтерде ақпараттық технологияларды енгізудің басталу уақытымен сәйкес келді. 

Зерттеу мәселесіне тікелей қатысты еңбектердің бірі Р. Сариева мен А. Абдулинаның 
архив тарихына байланысты кітабын атап өтеміз (Сариева, Абдулина, 2006). Бұл еңбек 
Қазақстандағы архив ісінің ұйымдастырылу, қалыптасу кезеңдерінің 1918–1945 жылдар 
аралығын қамтиды. Еңбекте Орталық архив қорындағы материалдар негізінде мемлекеттік 
архивтердің құқықтық және ұйымдастырушылық үрдісі талданған. Кеңестер билігінің 
алғашқы кезеңіндегі Қазақстандағы архив саласының орталықтардырылуы өте баяу 
жүргізілуінің себебі, біріншіден, Басархивтің Наркомпростың негізгі бөлігі ретіндегі 
статусының жоқтығы; Архив ережесіне ҚазОАК мен ХКК-і тарапынан көңілдің аз бөлінуі, 
архив ісін басқарудың екі органының Түркістан АКСР мен Қазақ АКСР-нің Басархиві болуы 
және Қазақстанның орталық Ресейден шалғайда орналасуы; әдістемелік әдебиеттердің, 
ережелердің, архив құжаттарымен жұмыс жасау нұсқаулығының жетіспеуі, 
квалификацияланған маман кадрлардың жеткіліксіздігі әсер еткендігін баса назар аудара 
отыра жазды (Сариева, Абдулина, 2006: 33). 

Р. Сариеваның «Мұрағат және тарих» атты мақалалар мен баяндамалар жинағында архив 
ісінің дамуы, құжаттық тарихи-мәдени мұраны сақтау және көбейтудегі архивтер қызметінен, 
еліміздің тарихы туралы жазба ескерткіштер, оқиғалар мен фактілерден мол мағлұмат беріледі 
(Сариева, 2004: 36). 

Жинақта Қазақстан Республикасының 2002–2003, 2003–2004 жылдардағы архив ісінің 
дамуы, 1992–2004 жылдардағы архив ісінің оқиғалары мен фактілері, Қазақстан мен Ресей 
архивтерінің ынтымақтастығы жөнінде және т.б. мақалалар жинақталған. Қазақстан 
Республикасы Үкіметінің бекітуімен «Ұлттық архив қорлары» туралы Ереженің, «Мәдениет 
Министрлігінің архивтер мен құжаттарды басқару туралы Комитеттің Ережесінің» және т.б. 
қаулы – қарарлардың маңыздылығына тоқталып өтеді. 

Мемлекеттің өз халқының тарихы мен мәдениетін куәландыратын өткеннің жазбаша 
ескерткіштеріне деген қамқорлығы қоғамның өркениетті дамуының маңызды шарты болып 
табылады. Бұл туралы өз мақаласында Қ. Есмағамбетов атап өтті (Есмагамбетов, 2005: 68). 
Осы аксиоманы ескере отырып, Қазақстан Республикасының Президенті мен Үкіметі архивтік 
ақпаратты жинақтау, сақтау және пайдалану саласындағы мемлекеттік саясатты әзірлеу және 
іске асыру жөнінде бірқатар маңызды шаралар қабылдады. Архивтер мен құжаттаманы 
басқару комитеті Қазақстан Республикасы Үкіметінің 2001 жылғы 26 қаңтардағы (№ 146) 
және 2001 жылғы 11 маусымдағы (№ 797) қаулыларымен бекітілген Қазақстан 
Республикасында архив ісін дамытудың 2001–2005 жылдарға арналған тұжырымдамасы мен 
бағдарламасын әзірледі. Оларда архив саласындағы мемлекеттік саясаттың орта мерзімді 
бағдарламалары мен ұзақ мерзімді басымдықтары айқындалды. 

Бақыт Еженханұлының құрастыруымен жарық көрген «Қазақтардың Шыңжаң және 
Моңғол жерлеріне қоныс аудару тарихына байланысты қытай архив құжаттары» атты 
басылымда қытай тілінен қазақ тіліне аударылған ХVІІІ ғасырдағы Жетісу өлкесі тарихының 
архивтік құжаттары көрсетілген (Қазақтардың Шыңжаң және Моңғол, 2008). Бұл еңбектің 
маңыздылығы да сол, осы еңбек арқылы қоныс аударған қазақтардың жағдайы туралы 
Цинь архив құжаттарымен танысуға мүмкіндік алдық. Еңбекте көрсетілген құжаттардың 
барлығы 1864 жылғы «Тарбағатай келісімі» бойынша шекара бөлінісінен кейінгі 
Цин патшалығына қарасты жерлерде қалып қалған қазақтардың тарихи тағдырымен 
байланысты. Сонымен қатар, еңбекте: Цинь патшалығы өзіне қарасты болып қалған 

қазақтарға саяси жағынан сенімсіздікпен қарап, олардан мейлінше сақтануды көздегенін 
айтады. Қазақтарды өздерінің тұрақты пайда көзі ретінде қарастырып, олардан алым-салықты 
молынан алған. Кітаптағы құжаттардың тағы да бір бөлігі Шыңжаңның басқа жерлерінен 
қазақтарды Қобда мен Тарбағатай аумақтарына кері қуумен қатысты болып табылады. 
Цинь патшалығы қазақтарды өздерінің билігіне төнген үлкен қауіп ретінде қарастырып, 
қазақтардың ізі тиген жерлердің барлығына «әскер шығарып қазақтарды кері қуып 
жіберіңдер» деген бұйрық түсіргендігі айтылады (Қазақтардың Шыңжаң және Моңғол, 
2008: 13). 

Соңғы уақыттарда архивші мамандар Қазақстандағы архив ісінің ұйымдастырылуы және 
дамуы туралы білім беруде бірқатар жетістіктерге қол жеткізді. Нәтижесінде бірқатар 
оқулықтар мен оқу құралдары жарық көрді. Атап айтсақ, Р. Сариева, А. Абдуллина, 
Қ.Т. Жұмағұлов, Г.Е. Сабденова, М. Дакенов, Б. Нурпеисова, М.Ж. Хасанаевтың және 
О.Х. Мухатова, А.А. Адельгужин және т.б. Бұл еңбектерде Қазақстандағы архив ісін 
ұйымдастыру тарихы жан-жақты баяндалған. 

Солардың бірі М. Дакенов, Б. Нурпеисова, М.Ж. Хасанаевтың да архив саласына 
арналған оқу құралдары (Дакенов, Нурпеисова, Хасанаев, 2003). Еңбекте республикадағы 
архив ісінің құрылуынан бастап дамуы мәселелері көтерілген. Қазақстандағы мұрағат 
мекемелерінің құрылымы, негізгі бағыттары және олардың қызметтеріндегі ерекшеліктері 
сипатталады. Оқу құралында архив ісінің ұйымдастырылуының тарихи кезеңдері, 
республикадағы архив қызметінің теориялық және методологиялық негіздері, архив ісі 
жөніндегі заңнамалар қарастырылған. Әсіресе архив мекемелерінің қазіргі әдістемелік және 
ғылыми жұмыстарының ұйымдастырылуы мәселесіне кеңірек көңіл бөлінген (Дакенов және 
т.б., 2003: 8). 

Еңбекте, Қазақстанда архив ісінің қалыптасуы мен дамуы, сондай-ақ осы кезеңдердегі 
заңнамалық негіздері, мемлекеттік архивтердің құрылу тарихы, Ұлттық архив қорының негізгі 
көздері ретінде Қазақстан Республикасының жекелеген ірі архивтерінің құрамы мен мазмұны, 
құжаттардың сақталуын қамтамасыз ету, олардың құндылығын сараптау, құжат айналымын 
есептеу, ғылыми-анықтамалық аппарат жүйесі, қорларды ғылыми-практикалық пайдалану 
мәселелері көтерілген. Ғылыми-зерттеу жұмысы бөлімінде құжаттану, іс қағаздарын 
ұйымдастыру, археография, қосалқы тарихи пәндер (палеография, сфрагистика және т.б.) 
сияқты бағыттарды жетілдіру және ұйымдастыру тарихы бойынша зерттеу мәселелері 
қамтылған. 

Г.А. Сексенбаева кинофотофоноқұжаттар жайында жазған оқу құралында 
аудиовизуалды дереккөздерінің өзіндік тілі, ақпаратты берудің ерекше жүйесі, шындықты 
бейнелі түрді көрсетуде ерекше мүмкіндіктерінің барекендігін айтады (Сексенбаева, 2011). 
Бүгінгі таңда қоғамның рухани өміріндегі аудиовизуалды құжаттардың рөлін, оның көпшілік 
аудиторияға идеологиялық және моральдық эстетикалық әсерін асыра бағалау қиын екендігін 
жасырмайды. Автор: «Аудиовизуалды дереккөздерінің өзіндік тілі, әлеуметтік ақпаратты 
берудің ерекше жүйесі, мүмкіндіктері бар», - деп баға беріп өткен (Сексенбаева, 2011: 4). 

Г.А. Сексенбаева кинофотоқұжаттар және дыбыстық жазба орталық мемлекеттік 
архивінің тарихы туралы жазған оқу құралында аудиовизуалды құжаттардың 
жалпытеориялық, тарихи, деректанулық және архивтанулық мәселелері көтеріледі 
(Сексенбаева, 2014). Сонымен бірге, архив ісінің тарихы – гуманитарлық білімнің қажетті 
элементі болып табылады және тарихшының кәсіби деңгейін арттыруға ықпал етеді деп 
көрсетеді. Архив ісінің тарихы – тарих ғылымы, тарихнама және де арнайы (көмекші) тарихи 
пәндер саласына кіретін көптеген мәселелерді қозғайды. Қазіргі отандық архивтер, онда 
сақталатын құнды құжаттардың жинақтары бойынша, мамандарды даярлау деңгейі бойынша 
басқа дамыған елдердің архивтерінен кем түспейтін ғылыми-зерттеу мекемелері болып 
табылатындығын айтады. Автор, оқу құралында: «Архив ісінің тарихын, теориясы мен 
практикасын, архив ісінің қазіргі заманғы ұйымдастырылуын білу, архив анықтамалықтармен 
және архивтік құжаттармен жұмыс істей білу, олардан алынған ақпаратты зерттеу жұмысында 
сыни тұрғыдан пайдалану-мұның бәрі тарихшының кәсіби дайындығының маңызды бөлігін 

құрайды», - деп тарихшыларға қойылатын талаптарды атап көрсетті (Сексенбаева, 2014: 7). 
Қ.Т. Жұмағұлов, Б.Е. Нұрпейісова, Г. Сабденова бірлесіп жазған оқу құралында архив 

ісінің ұйымдастырушылық кезеңдері, әдістемелік және теориялық сипаты, Республика 
aрхивтарының құрылымы мен құрамы және қазіргі кезеңдегі архив ісіне қатысты нормативтік 
құжаттар қаралды (Жумагулов және т.б., 2015). Оқу қүралында 1998 жылдың 22 желтоқсанда 
«Ұлттық архив қоры туралы» Заң қабылданғаннан кейін республикада архивтер 
ведомствосының құрылымы өзгереді, мемлекеттік архивтермен қатар мемлекеттік мекемелер, 
ұйымдар мен кәсіпорындардағы архивтердің құрамы мен мазмұны жаңартылады, 
кітапханалардың, мұражайлардың, ғылыми мекемелердің қолжазба жинақтары, мемлекеттік 
емес коммерциялық ұйымдардың архивтері, қоғамдық ұйымдардың, саяси партиялар мен 
қозғалыстардың архивтері пайда болады, азаматтардың жеке архивтері, Қазақстан 
Республикасының арнаулы мемлекеттік архивтері және т.б. барлығы 16 басқарма 
құрылғандығын атап көрсетеді (Жумагулов және т.б., 2015: 18). 

Г.А. Сексенбаеваның ХХ–ХХІ ғғ. шет елдердегі архив ісінің жүргізілу барысына 
қатысты жазылған оқу құралында шет елдерде архив қызметін ұйымдастырудың заманауи 
негіздерін баяндайды (Сексенбаева, 2019). Сонымен қатар еңбекте, архив ісіне қатысты 
құжаттарды тұрақты сақтау технологиясы, пайдаланушыларды ретроспективті ақпаратпен 
қамтамасыз ету, маңызды архив қоймаларының құрамы мен мазмұны, оларды құжаттармен 
толықтыру, құжаттарды бағалау, құжаттардың сақталуын қамтамасыз ету сияқты бірқатар 
мәселелер көтерілген. Бұл еңбек, аталған мәселелерді зерттеу, шет елдерде архив ісін 
ұйымдастыруды, әртүрлі елдердегі архив құрылысы тәжірибесінің халықаралық 
маңыздылығын, мәдени саясаттың жалпы міндеттерін шешудегі архивтардың міндеттерін 
жақсы түсінуге мүмкіндік береді. Шет елдердегі архив ісінің жүргізілу ерекшеліктерін 
меңгеру, оны кейіннен отандық архив ісінде қолдана отырып, тәжірибе жинақтау көзі ретінде 
пайдалануға болады - деп түйіндеген (Сексенбаева, 2019: 226). 

Қазақстанның архив ісінің тарихынан мағлұматтар беретін О.Х. Мухатова мен 
А.А. Адельгужиннің оқу құралы революцияға дейінгі кезеңнен басталып Қазақстан 
Республикасы, яғни бүгінгі күнге дейінгі кезеңді қамтыған (Мухатова, Адельгужин, 2021). 
Кеңестік билік әрдайым назарды Ресейдің архив ісінің дамуы мен одан әрі жетілдіруіне бөліп 
отырды. Олар оны өз қызметінде В.И. Лениннің құнды ескерткіштерді жоюға болмайтыны, 
керісінше оларды қайта өңдеу керек екендігі туралы бұйрығына сүйенді. Ресейдің архив 
ісіндегі жалпымемлекеттік жүйесінің бастауы болған Декрет кейіннен басқа да заңдық 
актілермен толықтырылды. 1921 жылы 1 қыркүйек Орынбор губерниясы архивінің негізінде 
Орталық өлкелік архив құрылды. 1922 жылы 24 қаңтарда «Қазақ АКСР-нің Орталық өлкелік 
архиві туралы Ереже» бекітілді. Сонымен қатар оқу құралында Қазақстан Орталық архивінің 
қорының толықтырылып отырғандығын көрсетеді. 1940 жылға дейін-ақ барлығы кеңестік 
кезеңге дейінгі 200 мың істен құралған 844 қор құрылды (Мухатова, Адельгужин, 2021: 
65–66). 

Қорытынды 
Еліміз тәуелсіздік алғаннан кейінгі кезеңде ҚР ОМА қалыптасуы мен дамуы туралы 

мәселелері біршама жақсы зерттелген. ҚР ОМА тарихы негізінде архив ісінің дамуы мен 
кезеңдері, олардың ерекшеліктері мәселелеріне біршама мақалалар, сондай-ақ жекелеген 
монографиялық еңбектер арналған. Сонымен қатар, еліміздегі кинофотофоноқұжаттар 
мәселелеріне арналған Г.А. Сексенбаеваның мақалалары мен монографиялық еңбектерінде 
кинофотоқұжаттар мен дыбыстық жазба ісінің тарихы кешенді түрде зерттелген. Қазақстанда 
архив ісі мамандарын даярлауға арналған бірнеше оқу құралдары да жарық көрген. Олар архив 
ісінің қалыптасуы мен дамуы туралы мәселелерді оқытып, үйретуден өзіндік орын алып 
келеді. Осындай негіздегі мақсатты және кешенді түрдегі зерттеулер мен зерттеушілер қажет 
екенін атап өтеміз. 

Сонымен қатар, біз осы тарихнамалық талдаудың нәтижесінде болашақтағы 
зерттеушілердің төмендегідей мәселелерге назар аударғандары дұрыс болар еді деп 

есептейміз. Қазақтан Республикасының Ұлттық мемлекеттік архивінің қалыптасуы мен 
дамуы, Қазақстан Республикасы Орталық мемлекеттік ғылыми-техникалық құжаттама архиві, 
ҚР Президенті архивінің қалыптасуы, дамуы, бүгінгі таңдағы жағдайы туралы мәселелері әлі 
де болса, тереңдете зерттеуді қажет етеді. Сонымен бірге, еліміздегі архивтердегі қор құру, 
қорландыру мәселелері, құжаттардың сақталуын қамтамасыз ету, архив құжаттарының 
құндылығын айқындаудағы мемлекеттік сараптама жүргізу жекетектік қорлар, олардың 
ерекшеліктері, архив мамандары олардың қызметі, еңбек және тұрмыс жағдайы, архивші 
мамандарды даярлау және оларды шешу жолдары туралы мәселелер арнайы, кешенді 
зерттеулерді қажет етеді. Осы тұрғыдан алғанда, еліміздегі архивтану саласы бойынша әлі 
көптеген мәселелер өз зерттеушілерін күтіп тұр. 

Дереккөздер 
ҚР ОМА — Қазақстан Республикасы Орталық мемлекеттік архиві. 

